
Stellenbosch - ’n “Vaderfiguur” vir die kinders van

Bonnievale se plakkerskamp lê tans in ’n koma in

Tygerberg-hospitaal ná ’n bloedige panga-aanval.

Mnr. William Ndingaye (42) het 12 jaar gelede by ’n gemeenskapsontwikkelingsprojek in Bonnievale –

Bonnie People – begin werk as skoonmaker, het Bonnie People se steeds geskokte hoof, me. Heidi

van der Merwe, gister gesê. Daarna het hy gevorder tot tuinier, verwer en bouer, en die afgelope

twee jaar tot opvoeder.

Vrydagaand kort voor middernag het ’n buurman na Ndingaye se huis by die kleuterskool gegaan om

sy selfoon te leen om ’n ambulans te ontbied vir sy kind. Daar het hy Ndingaye buite sy huis met

bloeiende kopwonde gevind.

Van der Merwe het gesê die een wond is aan sy kakebeen en die ander aan die agterkant van sy

nek. Dié wond dui daarop dat hy probeer weghardloop het.

Sy beskryf hom as ’n merkwaardige man en ’n vaderfiguur vir die kinders in die plakkerskamp. “Hy

het soveel liefde en aandag vir die kinders gegee.”

Bonnie People bedryf onder meer ’n voedingskema en ’n kleuterskool, asook ander jeugaktiwiteite.

Volgens kapt. Bertus Conradie, Bonnievale se polisiewoordvoerder, is ’n kapmes moontlik vir die

aanval gebruik.

“Dit blyk roof was die motief,” het Conradie gesê. Ndingaye se selfoon is vermis en ’n kluis is weg uit

sy huis.

Volgens Van der Merwe het hulle dié kluis verlede jaar vir hom as verjaardaggeskenk gegee. Hy het

Vrydag sy tweeweeklikse betaling ontvang en ook geld van ander mense van sy kerk in die kluis

gebêre.

Hy is aanvanklik na die hospitaal in Robertson gebring en is Saterdag na die Tygerberg-hospitaal

oorgeplaas.

Hy is steeds in ’n koma.

Sy twee jong seuns was by sy vervreemde vrou tydens die aanval.

Die polisie ondersoek ’n saak van poging tot moord. Niemand is nog in hegtenis geneem nie, het

Conradie gesê. Hy het versoek dat enigiemand met inligting die ondersoekbeampte, ao. April

Tamboer, by 0079 894 1799 bel.

janhendrik - Februarie 23, 2011 om 09:18 Rapporteer

Die kriminele gin niemand iets nie hulle voel vir die land niks nie en ons doen ook niks nie . Wanneer gaan

ons regering en polisie wakker skrik en besef dat hulle nie meer die land beheer nie. Want wit ,bruin en

swart ly hier onder wens ons mense wil vir by ons ras kyk en die probleem raak sien. Is so g_tvol vir alles.

Ons wet gehoorsame mense swart wit en bruin moet begin saam staan vir ons regte .

Dis so eenvoudig .

Antwoord janhendrik

